
Negozio biribila 

Berrehun eta hogei milioi euro baino gehiago gastatu dituzte euskal erakundeek museoan, baina dirutza zergen eta eragin ez zuzenaren bidez berreskuratzen ari da 

Alberto Barandiaran 

Datu ofizialei begiratuta, behintzat, Guggenheim Bilbao Museoa negozio izan da. Ekonomikoki, negozio handia itxuraz. Urtero, erakunde publikoek gastatzen dutena halako bi jasotzen du Euskal Ogasun publikoak diru-sarrera gehigarri gisa, eta museoak egindako kalkuluen arabera, 4.232 enplegu mantentzen laguntzen du. Iaz, museoaren jarduerek 211,6 milioi euro ko aberastasuna sortu zuten Barne Produktu Gordinean, museoan bertan zein kanpoan bisitariek egindako gastuetan ondorioztatu daitekeenez. 

Museoak, nolanahi ere, diru laguntzen behar handia izan du sortzetik beretik, eraikina eta inguruko orubeak euskal erakundeen aurrekontuen bizkar ordaindu zirelako. Halaber, urtero, obrak erosteko eta ohiko jardunetarako diru sail finkoak dituzte Kultura Sailak eta Bizkaiko Diputazioak. Kultura sailaren aurrekontua kontuan hartuta, diru laguntza gehien jasotzen duen erakundeetako bat da Guggenheim, EITB eta HABE euskalduntze erakundearen atzetik. Denera, hamar urte hauetan, 220 milioi euro baino gehiago gastatu dute erakundeok museo handian. 

12 MILIOI EURO FUNDAZIOARI. Sorreran, Guggenheim sortzeko, Jaurlaritzak eta Bizkaiko Foru Aldundiak hitzarmena izenpetu zuten Salomon R. Guggenheim Fundazioarekin. 12 milioi euro jaso zuen Fundazioak, hogei urtetarako kanon gisa. Bi erakundeen artean ordaindu zuten diru hori, erdibana, eta ohiko aurrekontuetatik kanpo. 

Kultura Sailak emandako datuen arabera, Guggenheim eraikitzeko lanetarako 60 milioi euro erabili ziren, eta inguruaren urbanizazioa, arkitektura gastuak, eta altzarietarako, beste 12 milioi euro. Diru hori Euskadi XXI azpiegitura planaren bitartez ordaindu zen. Orubea, berriz, Bilboko Udalak jarri zuen. Orubea eta eraikina Bilboko Nazioarteko Arte Garaikidearen Museoaren Inmobiliaria Elkartearen jabegokoa da, eta elkarte horretan biltzen dira Eusko Jaurlaritza, Bizkaiko Foru Aldundia eta Bilboko Udala bera. 

Bestalde, bilduma propiorako artelanen erosketetarako, lau urteko epealdiko berariaz sortutako inbertsio diru sail bereziak egokitu zituzten bi erakundeen aurrekontuetan. 1996tik 1999ra, 36 milioi euro erabili ziren; 2000tik 20003ra, 30 milioi; azken epealdian berriz, hau da, 2004tik 2007ra, 24 milioi euro. Diru hori Bilboko Nazioarteko Arte Garaikide Museoaren Edukitzaileko elkarte mugatuari zuzendu izan zaio, eta Jaurlaritzak eta aldundiak erdibana ordaindu dituzte, urtero zenbatuta, diru sail horiek. Bi erakundeak dira edukitzaile elkartearek jabeak, eta programa horren barruan erositako artelanen jabeak ere bai, beraz. 

Bestalde, eta museoaren ohiko jardunetarako, urteroroko aurrekontuetan diru sail berezia dute gordea bi erakundeek. Aurten, 9.608.728 eurokoa da. Kultura Sailaren eta Bizkaiko Foru Aldundiaren Kultura sailaren diru sailetan ageri dira diruak, eta erdibana ordaintzen dute. Horietatik milioi bat, museoaren 10. urteurreneko diru sail berezi gisa erabili da. 

Portzentajeak aterata, Guggenheimenentzako diruek Kultura Sailaren aurrekontuaren %3,2 hartzen dute. EITBrentzako dirutza kenduta, %6,3. Bizkaiko Foru Aldundiari dagokionez, kultura departamentuaren aurrekontuen %9,4 da museoarentzat. 

Datu bat, hala ere. Museoak berak egindako azterketaren arabera, bisitariek sortutako eragin ekonomikoa ostatuetan nabari da, inon baino gehiago: hiru eurotatik bi horretan gastatzen dira. 

 Datua 

1997ko urriaren 19a. Atzo hamar urte zabaldu zuten Guggenheim Museoa, eta hamargarren urteurrenean, atzo, inauguratu zuten Daniel Burenek Salbeko zubiari jarri dion Arku Gorria. 

